
16, అక్టోబర్ 2026, శుక్రవారం భారత్ సమాచార్

తెలంగాణలో ఎల్‌నినో ఎమర్జె న్సీ ప్లాన్

భారత్ సమాచార్, హైదరాబాద్: రాష్ట్రంలో వర్షాభావ

పరిస్థి తులు, ఎల్‌నినో ప్రభావం నేపథ్యంలో రైతుల పంటలు

ఎండిపోకుండా రేయింబవళ్లు  విద్యుత్ సరఫరా చేయాలని

ముఖ్యమంత్రి ఎ. రేవంత్ రెడ్డి అధికారులను ఆదేశించారు.

పంటలు చేతికొచ్చే వరకు వ్యవసాయ విద్యుత్ సరఫరాలో

కోతలు లేకుండా చూడాలని స్పష్టం చేశారు. వచ్చే 20

రోజులు పంటలకు అత్యంత కీలకమని, విద్యుత్ కొరత

కారణంగా రైతులు పంటలు నష్టపోయే పరిస్థి తి రాకూడదని

ఆదేశించారు.

విద్యుత్ సరఫరాపై సీఎం సీరియస్

రాష్ట్రంలో వర్షాభావ పరిస్థి తులు, ఎల్‌నినో ప్రభావం,

విద్యుత్ ఉత్పత్తి , తాగునీటి సరఫరాపై ముఖ్యమంత్రి

ఉన్నతాధికారులతో సమీక్ష నిర్వహించారు. జిల్లాలవారీగా

పరిస్థి తులను అధికారులు ఆయనకు వివరించారు.

వ్యవసాయానికి విద్యుత్ అవసరం ఎక్కువగా ఉన్న

ప్రాంతాలను గుర్తిం చి, అక్కడ డిమాండ్‌కు అనుగుణంగా

సరఫరా పెంచాలని సీఎం సూచించారు.

రాష్ట్రంలోని పలు ప్రాంతాల్లో విద్యుత్ అంతరాయాలు

కొనసాగుతుండటంపై ముఖ్యమంత్రి అసంతృప్తి  వ్యక్తం
చేశారు. విద్యుత్ సరఫరా సజావుగా జరిగేలా పలుమార్లు

ఆదేశించినప్పటికీ పరిస్థి తిలో మార్పు ఎందుకు రావడం

లేదని అధికారులను ప్రశ్నించారు. భవిష్యత్తు లో విద్యుత్
కొరత ఏర్పడే ప్రమాదం ఉన్నప్పుడు ఉత్పత్తి ని పెంచేందుకు

ఎందుకు చర్యలు తీసుకోవడం లేదని నిలదీశారు.

నైనీ, మహానది నుంచి బొగ్గు  సరఫరాకు లింకేజీ ఏర్పాట్లు

చేసినప్పటికీ యాదాద్రి విద్యుత్ ప్లాం ట్‌లో పూర్తి
సామర్థ్యంతో ఉత్పత్తి  ఎందుకు జరగడం లేదని ఆరా

తీశారు.

ప్రజలకు జవాబుదారీగా ఉండాల్సిన బాధ్యత తనపై ఉందని

సీఎం పేర్కొన్నారు. రైతుల పంటలను కాపాడేందుకు

అవసరమైన విద్యుత్ అందించాలని పలుమార్లు  చెప్పినా
పరిస్థి తి మారకపోవడంపై ఆగ్రహం వ్యక్తం  చేశారు. ప్రజలకు

ఇబ్బం దులు కలిగించే చర్యలను సహించేది లేదని, విధుల్లో

నిర్లక్ష్యం వహిస్తే  ఎవరినీ ఉపేక్షించబోమని హెచ్చ రించారు.

అవసరమైతే విద్యుత్ శాఖ స్పెషల్ సీఎస్, జెన్‌కో సీఎండీతో

పాటు సంబంధిత విభాగాల ఐఏఎస్ అధికారులను సస్పెండ్
చేస్తానని హెచ్చ రించారు. విద్యుత్ అంతరాయాలకు రోజుకో

కారణం చెప్పకుండా సమస్యను పరిష్కరించాలని

ఆదేశించారు.



ఎల్‌నినోను కోవిడ్ తరహా విపత్తు గా పరిగణించాలి

ఎల్‌నినో ప్రభావంతో రాష్ట్రంలో ఏర్పడుతున్న పరిస్థి తులను

కోవిడ్ తరహా విపత్తు గా పరిగణించి అన్ని ప్రభుత్వ శాఖలు

అప్రమత్తంగా ఉండాలని ముఖ్యమంత్రి ఆదేశించారు.

ప్రస్తుతం సాధారణ సమస్యగా కనిపిస్తున్న పరిస్థి తులు

ముందస్తు చర్యలు తీసుకోకపోతే తీవ్ర సంక్షోభంగా మారే

ప్రమాదం ఉందని హెచ్చ రించారు.

ఎల్‌నినో ప్రభావం ఎంతకాలం కొనసాగుతుందో అంచనా

వేయడం కష్టమని, అందువల్ల అన్ని శాఖల అధికారులు

తమ పరిధిలోని పరిస్థి తులను లోతుగా పరిశీలించాలని

సూచించారు. సమస్యలను అధిగమించేందుకు పరిష్కార
మార్గాలను గుర్తిం చి తక్షణమే చర్యలు చేపట్టాలని తెలిపారు.

మళ్లీ  వర్షాలు కురిసే వరకు ప్రజలకు ఇబ్బం దులు

తలెత్తకుండా ప్రభుత్వం అన్ని రకాల ముందస్తు ఏర్పాట్లు

చేయాలని స్పష్టం చేశారు. వచ్చే ఏడాది జూన్ వరకు ప్రతి
శాఖ పకడ్బందీ కార్యాచరణ ప్రణాళికను రూపొందించాలని

ఆదేశించారు. రాబోయే పరిస్థి తులను ముందుగానే

అంచనా వేసి అన్ని విభాగాలు సమన్వయంతో

పనిచేయాలని సూచించారు.

తాగునీరు, పశుగ్రాసానికి కొరత రాకూడదు

వర్షాభావ పరిస్థి తుల్లో ప్రజలకు తాగునీటి సమస్యలు

తలెత్తకుండా పకడ్బందీ ఏర్పాట్లు  చేయాలని ముఖ్యమంత్రి

అధికారులను ఆదేశించారు. రాష్ట్రవ్యాప్తం గా తాగునీటి

సరఫరా సజావుగా జరిగేలా ముందస్తు ప్రణాళికలు సిద్ధం

చేయాలని సూచించారు.

గ్రేటర్ హైదరాబాద్ పరిధిలో నిర్మాణ రంగంతో పాటు ఇతర

అవసరాలకు మురుగునీటి శుద్ధి కేంద్రాల్లో (STPలు) శుద్ధి

చేసిన నీటిని వినియోగించేలా చర్యలు చేపట్టాలని

తెలిపారు. తద్వారా తాగునీటి వనరులపై ఒత్తి డిని
తగ్గిం చేందుకు అవసరమైన చర్యలు తీసుకోవాలని

సూచించారు.

ఎల్‌నినో ప్రభావంతో పశువులకు ఇబ్బం దులు తలెత్తకుండా

చూడాలని, పశుగ్రాసం కొరత రాకుండా ముందుగానే

ఏర్పాట్లు  చేయాలని అధికారులకు ఆదేశాలు జారీ చేశారు.

ప్రజలకు తాగునీరు, రైతులకు వ్యవసాయ అవసరాలు,

పశువులకు గ్రాసం అందుబాటులో ఉండేలా అన్ని శాఖలు

కార్యాచరణ చేపట్టాలని తెలిపారు.

ప్రతి మండలానికి ప్రత్యేక పర్యవేక్షణ అధికారులు

ఎల్‌నినో ప్రభావాన్ని క్షేత్రస్థా యిలో నిరంతరం

పర్యవేక్షించేందుకు ప్రతి మండలానికి గ్రూప్-1, గ్రూప్-2

స్థా యి అధికారులను నియమించాలని సీఎం ఆదేశించారు.

ఆయా మండలాల్లో వర్షాభావ పరిస్థి తులు, విద్యుత్

సరఫరా, తాగునీటి లభ్యత, పంటల పరిస్థి తి, పశుగ్రాసం

వంటి అంశాలను వారు ఎప్పటికప్పుడు పరిశీలించాలని

సూచించారు.

మండలాల్లో నెలకొన్న పరిస్థి తులు, ఎదురవుతున్న

సమస్యలను ఎప్పటికప్పుడు ప్రభుత్వ ప్రధాన కార్యదర్శి

(CS)కి నివేదించేలా వ్యవస్థ ను ఏర్పాటు చేయాలని

ఆదేశించారు. క్షేత్రస్థా యిలో సమస్యలను గుర్తిం చి, వాటి

పరిష్కారానికి తక్షణ చర్యలు తీసుకునేలా అధికారులు

బాధ్యతగా పనిచేయాలని స్పష్టం చేశారు.

గ్రామసభలు, కళాజాతలతో ప్రజలకు అవగాహన

ఎల్‌నినో ప్రభావం, దాని వల్ల ఎదురయ్యే సమస్యలు,

తీసుకోవాల్సిన ముందస్తు జాగ్రత్తలపై ప్రజల్లో విస్తృ త
అవగాహన కల్పించాలని ముఖ్యమంత్రి సూచించారు.

దసరా తర్వాత దీపావళి వరకు రాష్ట్రవ్యాప్తం గా గ్రామసభలు

నిర్వహించేలా చర్యలు తీసుకోవాలని ఆదేశించారు.



కళాజాతల ద్వారా గ్రామీణ ప్రాంతాల్లో ప్రజలకు ఎల్‌నినో
పరిస్థి తులను వివరించాలని తెలిపారు. నీరు, విద్యుత్‌ను
పొదుపుగా వినియోగించడం, వర్షాభావ పరిస్థి తులను

ఎదుర్కొనేందుకు తీసుకోవాల్సిన జాగ్రత్తలపై అవగాహన

కల్పించాలని సూచించారు.

గ్రామస్థా యి నుంచి రాష్ట్రస్థా యి వరకు అన్ని వర్గాల ప్రజలకు

రాబోయే పరిస్థి తులపై స్పష్టమైన అవగాహన కల్పించాలని

సీఎం ఆదేశించారు. మళ్లీ  వర్షాలు వచ్చే వరకు ప్రజలకు

ఎలాంటి ఇబ్బం దులు కలగకుండా అన్ని ప్రభుత్వ శాఖలు

సమన్వయంతో పనిచేయాలని స్పష్టం చేశారు.

సమీక్షలో పాల్గొన్న ఉన్నతాధికారులు

ఈ సమీక్షలో ఎంపీ వేం నరేందర్ రెడ్డి, సీఎం సలహాదారు

కె. రామకృష్ణా రావు, ప్రభుత్వ ప్రధాన కార్యదర్శి సంజయ్

జాజుతో పాటు విద్యుత్, వ్యవసాయం, ఆర్థి క,

పంచాయతీరాజ్, రెవెన్యూ, వైద్య ఆరోగ్య, పౌరసరఫరాలు,

మున్సిపల్, హైదరాబాద్ నగర మంచినీటి సరఫరా, భూగర్భ

జలాల శాఖలకు చెందిన ఉన్నతాధికారులు పాల్గొన్నారు.

